Россия Федерацияса национальнӧй канму политикалӧн стратегияӧ Коми Республикаысь сетӧм унджык вӧзйӧмсӧ босьтӧма тӧд вылӧ

Та йылысь талун висьталіс Коми Республикаса Веськӧдлан котыр бердын межнациональнӧй да межконфессиональнӧй йитӧдъяс ладмӧдӧм кузя уджалан группалӧн заседание вылын Россия Федерацияса Президент бердын межнациональнӧй йитӧдъяс кузя Сӧветӧ пырысь, Россия Федерацияса Президент бердын йӧзкост овмӧс да канму служба российскӧй академиялӧн национальнӧй да федеративнӧй йитӧдъяс кузя кафедраса веськӧдлысь Вячеслав Михайлов.

Сійӧ пасйис, мый документ вылын уджалігӧн уджалан группа босьтіс тӧд вылӧ унджык вӧзйӧмсӧ да пасйӧдсӧ, мый Коми Республикаын ӧтув дасьтісны ӧтйӧза да религиознӧй котыръяс.

«Ме ог кут видлавны пунктъяс серти, но видзӧдлыны кӧ сӧгласуйтан лыддьӧгсӧ, сэні гижӧма «босьтӧма учётӧ», «босьтӧма учётӧ», «босьтӧма учётӧ» да сідз водзӧ. Тайӧ висьталӧ сы йылысь, мый республикаын колана ногӧн видлалісны стратегиясӧ. Таысь ӧтдор, босьтны кӧ тӧд вылӧ, мый тайӧ вӧзйӧмъяссӧ дасьтісны ӧтув ставӧн, пыдісянь, кӧсъя аттьӧавны, мый уджсӧ нуӧдӧма тырвыйӧ. Сюрӧсыс стратегияыслӧн эз вежсьы, а лоис зумыдджык да стӧчджык, а татшӧм документыслы тайӧ зэв тӧдчанатор», - пасйис Вячеслав Михайлов.

Коми Республикаса Юралысь аттьӧаліс учёнӧйӧс удж донъялӧмысь да пасйис ставнысӧ, коді участвуйтіс стратегия бала видлалӧмын. Ассьыныс вӧзйӧмъяссӧ сетісны учёнӧйяс, национально-культурнӧй ӧтувъясысь йӧз, Коми Республикаса общественнӧй палатаӧ пырысьяс, творческӧй интеллигенция.

«Россия Федерацияса национальнӧй канму политикалӧн стратегия видлавсьӧ «Уна войтыр костын ӧтсӧглас олӧмӧн могмӧдӧм йылысь» Россияса Президент Владимир Путинлысь Индӧд збыльмӧдӧм серти. И ме верма пасйыны, мый миян республикаын индӧдсьыс пӧртӧма нин олӧмӧ уна пункт. Лӧсьӧдӧма да вынсьӧдӧма 2013-2015 вояс вылӧ Коми Республикаын межкультурнӧй, межэтническӧй да межконфессиональнӧй йитӧдъяс ладмӧдӧм, ксенофобияысь ӧлӧдӧм, толерантносьт ёнмӧдӧм кузя мераяс збыльмӧдан комплекс. Миграционнӧй оланпастэчас кузя вӧзйӧмъяссӧ, кутшӧмъясӧс дасьтіс Коми Республикаын Федеральнӧй миграционнӧй службаӧн веськӧдланін, мӧдӧдӧма нин видлавны Госдумаӧ. Власьт органъяслы гражданакӧд ӧтувтчӧм вылӧ колана модель лӧсьӧдӧмын Коми Республикаса Веськӧдлан котырлӧн тайӧ сӧмын ӧткымын воськов. Миян медшӧр уджъёртъясӧн лоӧны национально-культурнӧй да религиознӧй ӧтйӧза ӧтувъяс. Сы вӧсна и стратегия вылын уджалан группаӧ пырисны национально-культурнӧй автономияясса да дінмукост ӧтмунӧмъясса, традиционнӧй конфессияясса веськӧдлысьяс», - висьталіс Вячеслав Гайзер.

Сійӧ сідзжӧ пасйис, мый уджын медшӧр туйвизьнас лоӧ Коми Республикаын межкультурнӧй, межэтническӧй да межконфессиональнӧй йитӧдъяс ладмӧдӧм, ксенофобияысь ӧлӧдӧм, толерантносьт ёнмӧдӧм кузя мераяс збыльмӧдан комплекс. Сійӧ сетас позянлун ӧтувтны тайӧ юалӧмъясын республикаса став власьтлысь да гражданалысь вынсӧ да лоас медшӧр инструментӧн, медым збыльмӧдны Коми Республикаын Россия Федерацияса национальнӧй канму политикалысь стратегия. «Экспертъяслӧн донъялӧмыс эскӧдӧ, мый миян республикаын этническӧй ёртасьӧмыс зумыд, но та вылын оз позь сувтны. Миянлы колӧ водзӧ нуӧдны тайӧ уджсӧ», - содтіс Коми Республикаса Юралысь.

*** Россия Федерацияса национальнӧй канму политикалӧн стратегия — официальнӧя примитӧм принципъяс, медшӧр могъяс да могъяс, мый могмӧдӧ войтырлысь ӧтувъялунсӧ, канмулысь зумыдлунсӧ, видзӧ этнокультурнӧй унапӧлӧслунсӧ, ёнмӧдӧ странаын гражданскӧй да межнациональнӧй ӧтсӧгласлунсӧ.

Стратегияыс лоӧ национальнӧй канму политикаын подула документӧн, лӧсьӧдӧма сійӧс Россиялысь кыдзи уна сикас войтыра государстволысь историческӧй аслыспӧлӧслунъяссӧ да сӧвмӧдӧмын тӧдчана мытшӧдъяссӧ тӧд вылӧ босьтӧмӧн, лоӧ подулӧн, медым координируйтны канму власьт федеральнӧй органъяслысь, Россия Федерациялӧн субъектъясса канму власьт органъяслысь, меставывса асвеськӧдлан органъяслысь, гражданскӧй общество институтъяслысь уджсӧ, урчитӧ национальнӧй канму политика збыльмӧдан медшӧр туйвизьяс.

Россияса Президентлӧн индӧд серти национальнӧй канму политикалӧн стратегиясӧ колӧ вынсьӧдны 2012 вося ӧшым тӧлысь 1 лунӧдз.
